
Cẽṛẽ Ar Dare Reaḱ Golpo
Bạrsạ jạput́ dinre mit́ṭen cẽṛẽ aćren gidrạko dohoko lạgit́
asraeye sendra kana. Uni do nonkan dare khojoḱ kana okare uni ar
aćren gidrạko nirạiko tahẽn. Sendra sendrate gaḍa aṛere barea
lạṭu dare ńamkeda.

Khange uni cẽṛẽ do mit́ṭen dare metadea, amaḱ ḍạrre oṛaḱ
benaoiń menjoṅ kana, ado cet́em meneda? Noa laha cele cẽṛẽ hõ
ḍạrre oṛaḱ bae benao oco akat́koa. Menkhan teheń ona dare uni
cẽṛẽ lại bhoṅadea, cedaḱ ińaḱ ḍạrre oṛaḱiń benao ocomea?

Inạkate cẽṛẽ do eṭaḱ dare ṭhene senena ar uni hõe kulikedea,
amaḱ ḍạrre oṛaḱiń benao daṛeaḱa se baṅ! Menkhan eṭaḱ dare
doe rebenena. Khange cẽṛẽ do dare ḍạrre oṛaḱe benaokeda.

Note bạrsạ din hõ ehoṕena. Bạrsạ reaḱ pạhil daḱte goṭae
gaḍa athantar daḱte perećena. Ackage eṭaḱ dare do gaḍare rạput́
bhindạṛena.

Ona ńelte cẽṛẽ doe menkeda, noa do amaḱ bạḍại reaḱ karon
kana. Ente am do oṛaḱ bam benao ocoạdińạ. Ńelkedam ona reaḱ
kuṛại dom ńamkeda.  

Khange ona katha ańjomte uni dare doe roṛ ruạṛkeda, ińaḱ gonḍa
rehet́ do baṅ keṭeća ạḍi algagea. Ar pusṭạuteń baḍaea bạrsạ
hećlen khangiń bhinḍạṛ rạpudoḱa. Onate ińaḱ ḍạrre oṛaḱ
bạń benao ocoat́mea. Ente am ar amren gidrạ muskilrepe paṛaoḱ noa
do bạń khoj kana. Ona lạgit́geń baronket́mea. Am são onkan beohar
khạtir ikạń khoj kana. Menkhan ape bańcaope lạgit́ge nonkań
beohar keda.

Ona  katha  ańjomte  cẽṛẽ  doe  thir  hapeyena,  ar  lajaote  aćaḱ
oṛaḱe boloyena.

Sikhạuna:  Begor  bujte  okoeaḱ  kạmi  hõ  eṛe  se  ạuṛiaḱ  baṅ
moneaḱge bogea. Ente joto kạmirege jãhãn karon menaḱa, ar ona
reaḱ jo do okte nạpitre bujhạu ńamoḱa.

Sạriaḱren Raj
Mit́ disomre mit́ṭaṅ sạri katha roṛ Raje tahẽkana. Uni Raj do
tishõ eṛe katha bae roṛet́ tahẽkana. Mit́ṭen bạidạ mit́ṭen
ạḍi maraṅ bińe lagaede tahẽkana. Uni biń do Raj ṭhen hećkate
metadea  bańcaoińme.  Raj  do  usạrate  cokoe  lạgit́  jaega  bae
námlet́e aćaḱ laćre boloḱe metadea, ar coṭ seće cahaṕkeda ar
biń doe boloyena. Bạidạ hećkate Raje kulikedea Raj bińem ńel
akadea? Raj do ti coṭ sećkate lać seće uduḱadea. Bạidạ do bae
bujhạulet́te onḍe khone calaoena.

Ona tayom bińe metadea ma nitoḱ do onḍoṅme bạidạ doe calaoena.
Biń doe roṛ ruạṛkeda nonḍe mońj mońj jomiń ńameda ariń
onḍoṅa? Un khon Raj jãhãnaḱge jom biń do jotoe jomet́ tahẽkana.
Raj doe rohoṛ cabaena ar pagla leka kalaṅ ḍulaṅe daṛana, daṛa
daṛate mit́ disome calaoena. Ona disomre Raj ren hoponera aḱ bapla
do hạtiaḱ kusite hoyoḱa mente ṭamak ru kateko ḍhulaikeda, arhõ
ko menkeda hạti okoe koṛae kusiae ar baha malae horoḱaea uni koṛa
sãotege Raj ren hoponera aḱ bapla hoyoḱa.

Ona disomren aema koṛa saj sapṛaokate hạti laha lahateko daṛa
baṛae kana. Onḍege hạni Raj okoe pagla lekae ńeloḱ kan uni hõe
tahẽkana. Pagla mente jotokoge ko lagakedea ar uni do kulhi mucạt́
calaokate duṛuṕ akana, hạti do uni ṭhen senkate unige baha malae
horoḱadea.

Ona  disomren  Raj  hõe  mon  dukengea.  Adoe  cekaea!  Katha  menaḱa
hoponerae baplakaea hạti kusite. Uni Raj do bae baḍaea uni pagla
lekanić doe okoe kana! Enhõ uni são aćren hoponerae bapla kedea ar
ạṛiste kulhi mucạt́re tale ḍhạṅguạte oṛaḱ at́kinạ. Jãwãe
goṅket́ do mit́din ńuhum jokheć pukhri aṛe ṭạnḍiteye senakana,
uni Raj ńelte roṭe roṭe ko menjoṅ kana are biń kanae baro mas
reaṅ  jojo  rit́kate  ńu  lekhangem  gojoḱa  ar  uniaḱ  tinạḱ
bahaduritae. Uni pagla Raj doe ańjom ṭhik keda. Oṛaḱre hećkate

ać bạhui metadea baro mas reaṅ jojo ạgukate rit́ạńmese. Ado
bạhut́tet́ do ạgukate rit́adea ar jãwãetet́ doe ńukeda. Biń doe
goćena ar ṭạnḍite sãoteye onḍokena. Ar uni do bại bạite thoṛa
din tayome mońjena. Ar hońhartet́ ṭhen calaokate jotoe lạikeda ać
doe okoe kana ar cekate onka akana. Hońhartet́ do ańjom kateće
rạskạena, ar aema man dan emkate bidạ kạt́kina. Ar uni Raj do
aćren  Rạni  soṅgekate  aćaḱ  disomte  senena,  ar  rạskạte  jion
khemaokin ehoṕena.

 

Sim Sạnḍi Ar Kulại
Sedae mit́ṭen sim sạnḍi ar kulại ạḍi gatekin tahẽkana. Ado
unkin do birrekin gateḱ kan tahẽkana. Sim sạnḍi do dare coṭre
jạpida, ar kulại do dare latarre jạpida. Ado mit́din oka seć khon
co mit́ṭen toyo hećena. Uni do kulại jom sanayedikan tahẽkana.
Inạḱtege sim sạnḍi doe ebhenena ar Toyo hijuk kane ńel ńamkedea.
Aćren gate kulại jome lạgit́.

Khange sim sạnḍi doe uihạr baṛa got́ket́a cekate aćren gate
bańcaoea mente. Khange sim sạnḍi doe kukṛucut́ got́keda. Ar ona
kukṛucut́ ańjomte hạ̃ṛũ hõe beret́ena,Tạruṕ hõe beret́ena. Ar
birren  sanam  cẽṛẽ  ciprut́ko  ebhenena.  Khange  toyo  do  botorte
dạṛkeda ar ạḍi sạṅgińe calaoena. Nonkate sim sạnḍi do aćren
gate bańcao kedea.

Kạhũ ar Gunḍri Cẽṛẽ
Mit́din barea gate, Kạhũ ar Gunḍri mit́ sãotekin uḍau baṛaekan
tahẽkana. Uḍạuḱ jokhećkin ńelkeda, mit́ṭen hoṛ dahe ṭukuć
dipil  katet́e  calaḱ  kana.  “Dahe  do  ạḍi  heṛem  ńeloḱ  kana.
Delalaṅ  jomlege.”  Nonka  menkate  Kạhũ  do  uḍạu  calaoente  dahe
ṭukućre duṛuṕena ar dahe jojome lagaoena.

Kạhũ do dahe jojomkan jokheć hante nate hạrić pạsiroḱ kan
tahẽkana.  Uni hoṛ do cedaḱ nonka hoyoḱ kana ńel lạgit́ dahe
ṭukuće  pheḍkeda.  Kạhũ  do  nit  muskil  dosare  paṛaoḱa
bujhạuket́te  ạḍi  sạṅgińe  uḍạu  calaoena.  Menkhan  Gunḍri
cẽṛẽ do usạra bae uḍạu daṛeaḱa, onate tayomre paṛaoena.

Uni hoṛ do cetan seće koyoḱket́re Gunḍri cẽṛẽ ńel ńamkedea.
Adoe hudiskeda, Uni Gunḍri cẽṛẽ un khon ṭukuć reaḱ dahe jomet́
tahẽkana.

Onate uni do Gunḍri cẽṛẽ seć iṭạ capat́e dhurạuena. Gunḍri
cẽṛẽ aḱ noa dosa ńelte Kạhũ do sạṅgiń khon ạḍi ãṭe landa
keda.

Sikhnạt: Bạṛić gate ko sãote tahẽn khon ekla tahẽn do bhagea.

Bapla
Nimghuṭu atore setaḱ kho̠n koṛa kodo̠ sokol takoaḱ racare manḍwae
lạgit́  ḍạrko  ạguko  lagaoena.  Sokol  hõ  onko  so̠ṅge  ạḍi
rạskạte kạmie lagaoena. Gapa do̠ Sokol ać dadawaḱ bapla. Ạyuṕ
bela Nimghuṭu atoren kuṛi koṛa kodo̠ tumdaḱ ṭamak ru ar manḍwa
latarre eneć sereńko lagaoena. Ạḍi sạṅgiń kho̠n Tumdaḱ Ṭamak
sạde gubuḍ gubuḍ ańjo̠mo̠ḱ kana.

Do̠sar hiloḱ bạriạt kodo̠ bạhu ạguko calaoena. Ạyuṕ jo̠kheć

nãwã bạhu so̠ṅge kateko ruạṛ hećena. Ona rạskạte Sokol do̠
naconiạko talare sogoeye lagaoena.

Ḍo̠gra
Nirmo̠l atore Timothi Ṭuḍu ńutuman gidrạ do daka aloe hạrijte̠
kạṭićre̠ lạṭu gamlare̠ dakako emaekan tahẽ̠kante̠, atore̠n landa
sạgại  ho̠ṛ  do̠,  Ḍo̠gra  kate̠ko  metaekan  tahẽ̠kana.  Lạṭu
ńõ̠ḱen khan uni do̠ oṛaḱre̠n ho̠ṛ pạṭ kạmiko lagao kedea,
atorege.

Mit́ serma bạrsạre Ḍo̠gra do̠ kisạ̃ṛaḱ hoṛo ro̠ho̠e lạgit́e̠
siạḱkan  tahẽ̠na.  Paṛa  pạṛi  si  lo̠so̠t́  lạgit́  murukte̠
ḍaṅgrae lagae̠t́kinạ ar ać latar kando̠rre̠ do̠ atore̠n ho̠ṛte̠
pereć. E̠he̠n okte̠re̠ pathar pe̠re̠ć ho̠ṛ talare̠ oka kho̠ć co̠
mit́ṭen  toyoe  upelena  goṭa  patharre̠n  ho̠ṛe̠  bilbilạu
cabake̠t́koa. Hante̠ hõ̠ ko dho̠r dho̠re kana no̠te̠ye̠ dạṛeda,
no̠te̠ko hại hạiae kana hante̠ye̠ dạṛeda goṭa pathare̠ manḍrao
baṛaekana, cokoḱ jaegage bae ńameda.

Hante̠ khoćko lagakede khan uni toyo do̠ Ḍo̠gra aṛe latar pinḍhạ
se̠ć lekate̠ dạṛ ạgue̠t́ kane̠ ńe̠lte̠ ar bae sambṛaolena, soja
pãeṛã ṭheṅgawante̠ nahe̠l si bạgikate toyo lagae do̠n calaoena.
Barea  pea  pinḍhại  do̠n  paro̠m  go̠t́keda  tesar  pinḍhạre  do̠
luṅgire̠ chanda kate̠ latar goḍa lo̠so̠t́re̠ye̠ bit́ena ar aćaḱ
luṅgite̠ aćgeye̠ hạruṕena. Uni ńe̠lte̠ goṭa patharre̠n ho̠ṛ
lać ho̠bo̠r ho̠bo̠r te̠ko landawadea. Dayage uni do maṭar muṭure̠
beret́ he̠će̠na. Note̠ siạḱ ḍaṅgra ma toyo ńe̠lte̠ bo̠to̠rte̠
nahel  niạge  canḍbo̠l  kuṭuṅ  kate̠kin  dạṛke̠t́,  ḍaṅga
pinḍhạre̠ badhao kate̠ nahel makin rạput́ke̠t́. Inạ tayo̠m Ḍo̠gra
do̠ toyo lagageye̠ bạgikeda.

Toyo
Sedaere Ram tako oṛaḱ pheḍre mit́ṭen Baṛe darere ạḍi maraṅ
ḍonḍhor tahẽkana. Ona ḍonḍhor redo mit́ṭen toyoye tahẽkana. Ar
uni  toyo  do  ńindạ  jokheć  ḍonḍhor  khone  oḍokoḱa.  Oḍokkate
Ramtakoaḱ ato jom sendrae calaḱa. Mit́din uni toyo do Ram takoaḱ
sim gudṛi ṭhene lambet́ akan tahẽkana. Sujuk ńamtora uni do Ram
ren  lạṭu  araḱ  sim  sạnḍi  gerkate  ḍonḍhor  seće  dạṛkeda.
Ḍonḍhor re bolokate raṭpaṭ sime jomkedea. Ar rạskạte ạḍire uni
toyo do hukka huạ hukka huạe sereń keda.

So̠hrae (Samajiạ po̠ro̠b)
Kocle ghuṭu atore̠ ạd kho̠nge so̠hrae po̠ro̠b do̠ ạḍi jo̠mo̠k ar
rạskạwante̠ko manao ạguet́kana. So̠hrae re do̠ nawa nawa kicrićko
horok  bandea.  Unre̠  do̠  peṛa-pạruạko  nẽota  bạṛtikoa.  Niạ
so̠hrae re do̠ Chitạ mạ̃i do̠ ạḍi ãṭe rạskạḱ kana. Cedaḱ je
ać didi teńaṅ takoko se̠ṭe̠re̠n khan Chitạ mạ̃i do̠ hako pako
ganḍoe  bilat́koa.  Ado̠  loṭare  daḱ  ar  thạri  ạgukate  jaṅgae
ạruṕket́koa, ar ać teńaṅ do̠ jaṅgae kaṭko̠m kedea. Ać teńaṅ
do̠ eṛeye lạgit́e bokṛo kedea ar Chitạ ṭhen kho̠n aṛago̠ḱ
lạgit́e kurumuṭukeda. Bae daṛeat́te ać teńaṅ do̠ paesa te̠ye̠
chinḍạuena. Paesa ńamke̠t́te Chitạ mạ̃i do̠ ạḍie rạskạena.
Ać go̠go̠ do̠ ḍoboḱ jo̠har kate oṛaḱ te̠ye̠ ader ke̠t́koa.

Ạyuṕen  khan  atoren  jo̠to̠  mạndạṛiạ  naconiạ  do̠  kulhire
enejo̠ḱko  onḍoṅena.  Chitạ  mạ̃i  tako  hõ  ona  e̠ne̠ćreko
se̠le̠t́ena.  Mõṛẽ  siń  mõṛẽ  ńindạko  rạskạena.  Mucạt́
hilạḱ do̠ barhere kaera dareko bida ar ona cetanre sunum piṭhạ

do̠ho̠ kateko tuńa. Ona ńel lạgit́ durum durum ho̠ṛko jarwaena.
Pạri pạrite jo̠to̠ ho̠ṛ ona sunum piṭhạko tuńkeda. O̠ko̠e hõ
bako  jo̠s  daṛeada.  Chitạ  mạ̃i  ać  teńaṅ  do̠  ạḍi  kajak
sikạriại tahẽ̠kana, ti ạḍi jo̠s getaea, uni do̠ mit́ tuń rege
ona sunum piṭhại tuń ńurhạkeda. Chitạ mạ̃i sãote arhõ aema
gidrạko dạṛ idikeda, Chitạ mạ̃i ge ona sunum piṭhại halaṅ
go̠t́keda  ar  jo̠to̠  ho̠ṛteko  jo̠m  keda.  Ar  ać  teńaṅ  do̠
rạskạteko ghõṛã kedea ar do̠n do̠nte oṛaḱteko calaoena.

Tumạl: Aṅjo̠m jo̠ṅ jạṛ

Sapha Sạphi
Bahamoni Supen ar Upen tako ato do̠ kaṛbaṭola. Onko atore do̠ eṭaḱ
ato hoṛ hijuḱ bako mena. Cedaḱje ako ato ho̠ṛ do̠ ạḍi lisṭigeko
tahẽ̠na. Kićrić khạnḍuạḱ oṛaḱ duạr ar ako hõ sapha sạphi
bako tahẽ̠na. Bahamuni, Supen ar Upen do̠ MLE iskulre̠ko paṛhaoḱa.
Didimuni Ańjoli do̠ onko sapha sạphiye cet́ akoa ar atore̠n ho̠ṛko
hõ sapha sạphi tahẽ̠ne metakoa. Me̠nkhan o̠ko̠e hõ uniaḱ katha
ańjo̠m hõ bako ańjo̠mtaea ar bujhạu hõ bako bujhạutaea. Supen,
Upen  ar  Bahamuni,  goṛomba  mamago̠  tako  ṭhen  calao  kateko
bujhạuakoa. Me̠nkhan onko o̠ko̠e hõ bako bujhạua, menako unạḱ din
kho̠n no̠nkage menaḱlea cet́ hõ baṅ hoyakantalea ar cet́ leka baṅ
mo̠ńjle tahẽn?

Bako bujhạulet́te onko do̠ ạḍi kạ̃hĩsko ạikạukeda.Cet́ko cekaea
bako  bujhạu  daṛeaḱkan  tahẽkana.Niạ  babo̠t  didimuni  sãoteko
galmaraokeda.  Didimuni  sãote  oṛaḱ  oṛaḱko  calaoena  arko  lại
jạhirat́koa.  Ona  atore  Munṭu  ńutuman  mit́  ho̠ṛ  kajak  ruạ
ńamkedete Hospiṭal teko idikedea. Onḍe cikitsa kate̠t́e mo̠ńjen
khan oṛaḱteye ruạṛ he̠će̠na. Didimuni sãote onko do Munṭutako
ṭhe̠nko calaoena ar sapha sạphi tahẽ̠nko metadea karo̠n lisṭigeye
tahẽ̠kante unạḱ ãṭe ruạlena. Ona tayo̠m ato ho̠ṛko hõ sapha

sạphiko tahẽ̠na. Nito̠ḱ Upen, Supen ar Bahamuniaḱ ar jahan mo̠n
duk bạnuḱa. Onko do̠ ạḍi rạskạteko tahẽ̠na.

Tumạl: Ańjo̠m jo̠ṅ jạṛ

Cuṭiạ Bạisi
Mit́ṭen kisạ̃ṛ hoṛaḱ oṛaḱre ạḍi utạr cuṭiạko tahẽkana.
Onko do kisạ̃ṛaḱ oṛaḱ ṭhenko bhugạḱ keda, ar hoṛo caole hõ
bebạṛićko berbad keda. Uni kisạ̃ṛ hoṛ do onkae ńelket́ khan,
mit́ṭen ạḍi maraṅ bhonḍa pusiye ạsul kedea. Uni pusi do jaoge
mit́ bar cuṭiại saṕ jom koa. Ḍher din tayom Cuṭiạ doko marao
ńoḱena.  Menkhan  onko  do  pusi  botorte  bhugạḱ  khon  bako  oḍok
daṛeaḱ  kan  tahẽkana,  ar  reṅgećte  ạḍi  ãṭ  harkhetoḱko
ehoṕena.

Bhạg leka mit́din pusi do oka sen coṅe sen akan tahẽkana. Ṭhik
inạ takre bebaḱ Cuṭiạ oḍok jarwayente bạisiko duṛuṕena. Unre
noako solha keda baṅma nui pusi do aboren ạḍi maraṅ bạiri kanae.
Nui pusi menaete aboaḱ oka sukge bạnuḱa. Ona iạte nonkanaḱbon
upạia jemon mit́ṭeć hõ aloe jom daṛeabon.

Mit́ṭen  cuṭiạ  doe  mengot́keda  nui  pusi  do  cet́  jom  hõ  bae
ńamet́te aboe jomet́bona. Onate jom lạgit́ dinạm hiloḱ toa dahe
bon emae khan beskoḱa.

Dosariće mengot́ket́a noa do oho hoe daṛelena, ente pusi ma coṅ toa
celaṅ pheḍregeye duṛuṕkoḱ.

Tesariće menkeda abo sanamko te mit́ dhao gan unibon otale khane
botorkoḱa ar tis hõ ohoe heć baṛalena.  

Poniće menket́a, noa ma ṭhik ma ṭhikge menkhan jãhãe bon ger
ocole khan se abo cetanreye bindạṛlen khan coṅe goć utạr bon ente
lać  hõ  lać  ḍhobo  ḍhobo.  Inạkate  mit́ṭen  kạṭić  cuṭiại

menket́a ona do baṅ mit́ṭeć jhunkạ hoṭoḱ rebon akawae khan
beskoḱa. Ado jãhãtinrege uniye hijuḱ bon baḍae daṛeaḱa, ar
bańcaoḱ  reaḱbon  ạt  daṛeaḱa.  Noa  ańjomkate  mit́ṭen  cuṭiạ
haṛam doe menket́a hẽ menkhan okoe jhunkạ doe tolaea? Nonkako
galmarao  kan  ona  takrege  miuṅ  miuṅ  ate  pusi  hijuḱ  kanko
ańjomkedea. Khan am iń phać phoć hante nhateko ńir paskaoena ar
hako  pako  apan  ạpin  bhugạḱre  ko  ńir  boloyena.  Ar  jãhãnaḱ
ạuriko goṭae rege bạisi bhaṅgaoentakoa.


